
E non ëan do cacico e concubiñe

Scimile a quelle femine europee

Che stando in corte a-i prinçipi vixiñe,

Non vee regiñe o concubiñe vee,

Solo pe-ô ciù de mæxime regiñe

Damme d'onô (onorevoli camee).

Pù comme e primme grazie pêuan diffonde,

E fâ l'onesto uffizio de segonde.

Ma a-o so cappo de donne a moltitudine

Dä mæxima nazion a l'ëa concessa

Per un'antiga e costante consuetudine;

Perchè segondo a logica da stessa

Chi aveiva tutta a cûa e a sollecitudine

Do governo co-a peña chi gh'è annessa,

L'ëa giusto ch'ô l'avesse anche ciù oggetti

E mezi de resciöu e de diletti.

Ma non ëan queste, replico, nè scciave

Portæ a un bascià in tributo, o negoziæ,

Nè prinçipesse a un prinçipe pe ûn grave

Interesse de stato appilottæ;

Ma zovene geniali ammisse a-ô soave

Vincolo coniugale e ben trattæ,

E tutte eguali e con eguale amô

Unie tutte a-ô so cappo e fra de lô.

Se ô gh'aveiva fra queste a prediletta,

Non ëa zà perch'a foise in paragon

Di atre in bellezza e in grazia ciù perfetta,

Ma ciù virtuosa; e a so predilezion

A l'ëa ne-ô tempo mæximo diretta

Cosci ben dä prudenza e dä raxon,

Ch'a no causava mai ne-a compagnia

Nè mogogni, nè bæghe, nè gioxia.

